
ᓂᔭᐅᓯᒪᔪᑦ  
 
ᓄᓇᕗᑦ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ  
 
 
 

ᐃᒪᓇᐃᓘᖅᑕᐅᖁᓗᒋᑦ 

ᑐᓴᐅᒪᔪᑎᒃᓴᑦ:        ᐃᓱᒪᓕᐅᕈᑎᑦ: X 

ᐋᖅᑭᒃᑕᐅᔭᕆᐊᓕᒃ:  ᕿᑭᖅᑖᓗᒻᒥ ᑐᑦᑐᖏᑦ ᑲᑎᑦᑐᒋᑦ ᑐᑦᑐᑕᐅᔪᓐᓇᖅᑐᑦ 

ᐅᖃᐅᓯᖃᒃᓯᒪᓂᖏᑦ:  

• ᓯᕗᓪᓕᖅᐹᖅ ᕿᑭᖅᑖᓗᓕᒫᒥ ᖃᐅᔨᓴᕐᓂᖃᓚᐅᖅᑐᑦ ᕿᑭᖅᑖᓘᑉ ᑐᑐᖏᓐᓂ ᒫᑦᓯ 2014, ᐊᒻᒪ ᖃᓄᐃᓐᓂᕆᔭᖏᑦ 
ᓇᓗᓇᐃᖅᓯᓯᒪᔪᑦ ᐊᒥᓲᖏᑦᑐᑦ ᑐᑦᑐᐃᑦ ᕿᑭᖅᑖᓗᒻᒥ. ᑖᒃᑯᐊ ᐊᒥᓲᓂᕆᔭᖏᑦ ᒥᔅᓴᐅᔾᔭᐅᓯᒪᓚᐅᖅᑯᑦ 
ᐃᒪᓐᓇᐸᓘᒋᐊᖏᑦ 4,652 ᑐᑦᑐᐃᑦ (3,462-6,250). ᒫᓐᓇᐅᔪᒥᑦ ᑲᑎᑦᑐᒋᑦ ᑐᑦᑐᑕᐅᔪᓐᓇᖅᑐᑦ (TAH) 250 ᑐᑦᑐᐃᑦ, 
ᐱᖃᓯᐅᑎᓪᓗᑎ ᑎᑭᓯᒪᔪᓂᑦ 25 ᐊᕐᓇᓗᓐᓂᑦ. 

• ᓇᓕᒧᑦᑎᓪᓗᒍ ᐊᖑᓇᓱᓐᓂᕐᒧᑦ ᐊᔭᐅᖅᑕᐅᔪᑦ, ᓄᓇᕗᑦ ᒐᕙᒪᒃᑯᑦ ᐊᑐᓕᖁᔨᓯᒪᔪᑦ ᑖᒃᑯᐊ ᕿᑭᖅᑖᓗᒻᒥ 
ᐆᒪᔪᓕᕆᔨᒃᑯᑦ ᑲᑎᒪᔨᖏᑦ (QWB) ᐃᓕᐅᖅᑲᐃᓂᐊᖅᑐᑦ ᓂᕕᖓᑖᓂ ᐃᓚᒋᔭᖏᓐᓂ ᐊᒥᓲᓂᖏᓐᓄᑦ ᑐᑦᑐᐃᑦ 
ᓇᒦᓐᓂᖓᓄ ᑐᓐᖓᓂᖃᖅᑐᑦ 2014 ᐱᑕᖃᕐᓂᖏᓐᓄᑦ ᒥᔅᓴᐅᓴᑦᑕᐅᓯᒪᔪᑦ ᐊᒻᒪ ᐋᖅᑭᔅᓯᒪᓂᖏᑦ ᖃᐅᔨᓴᓂᕐᒧᑦ 
ᖃᐅᔨᔭᐅᔪᑦ. 

• ᐱᑕᖃᖅᑎᓐᓇᒋᑦ ᐋᖅᑭᓱᐃᑦᑕᐅᑎᒋᔭᖅᑐᑦ ᑐᑭᓯᒋᐊᕈᑏᑦ, ᑭᖑᓪᓕᕐᒥ ᐊᒥᓲᓂᖏᓐᓄᑦ ᖃᐅᔨᓴᕐᓂᐅᓛᖅᑐᖅ 
ᕿᑭᖅᑖᓗᒻᒧᑦ ᐊᖏᔪᖅ ᐊᒻᒪ ᐊᖏᔪᓂᑦ ᑮᓇᐅᔭᖃᕆᐊᖃᖅᑎᑕᐅᔪᖅ ᐱᔭᕇᖅᓯᓗᓂ ᑕᐃᒪᐃᑦᑐᒥ ᖃᐅᔨᓴᓂᕐᒥᑦ 
ᖃᐅᔨᓴᕐᓂᐅᔪᒥᑦ ᐱᒡᒐᓇᖅᑎᑦᑎᔪᖅ ᐊᑐᖅᑕᐅᓂᐊᖅᑐᓕᐅᕐᓗᓂ ᐊᑭᑦᑐᕋᐅᑎᔪᓄᑦ ᐆᒪᔪᓂᑦ ᖃᐅᔨᓴᕐᓂᐅᔪᓂᑦ 
ᓯᕗᓪᓕᐅᔾᔭᐅᔭᕆᐊᓖᑦ ᓄᓇᕗᓕᒫᒥᑦ.  

• ᓄᓇᕗᑦ ᒐᕙᒪᒃᑯᑦ (GN) ᐊᕙᑎᓕᕆᔨᒃᑯᑦ (DOE) ᐃᖅᑲᓇᐃᔭᖃᑎᖃᖅᒪᔪᑦ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᓂᑦ (HTO) 
ᓇᓗᓇᐃᖅᓯᓗᑎ ᐊᑐᖅᑕᐅᓂᐊᖅᑐᓂᑦ ᒥᑭᓪᓕᒋᐊᕐᓗᒍ ᐊᑕᖏᖅᑐᒍ ᖃᐅᔨᓴᕐᓂᐅᔪᖅ ᐊᒻᒪ ᑐᑭᓯᓗᒋᑦ ᕿᑭᖅᑖᓘᑉ 
ᑐᑦᑐᖏᑦ ᐊᕕᑦᑐᖅᓯᒪᔪᒥ ᐃᖏᕋᖃᑦᑕᕐᓂᖏᓐᓄᑦ. ᑖᒃᑯᓇᓂ ᐅᖃᐅᓯᐅᔪᓂᑦ, ᐊᑐᖅᑕᐅᓂᖓ ᖁᖓᓯᕈᖅᓯᒪᑦᑕᕐᓂᖅ 
ᓇᓗᓇᐃᖅᑕᐅᓚᐅᖅᑐᖅ ᐊᑑᑎᖃᑦᑎᐊᖅᑐᒥᑦ ᐊᑐᖅᑕᐅᓪᓗᓂ ᓇᒧᖓᖃᑦᑕᕐᓂᖏᓐᓄᑦ ᑐᑦᑐᐃᑦ ᐊᒻᒪ 
ᐃᖏᕋᖃᑦᑕᕐᓂᖏᓐᓄᑦ ᐊᓪᓕᒌᖏᑦᑐᓂ ᐊᕕᑦᑐᖅᓯᒪᔪᓂᑦ ᕿᑭᖅᑖᓗᒻᒥ ᑕᑯᔭᐅᔪᓐᓇᖅᑐᖅ ᐊᒻᒪ ᐊᑐᖅᑕᐅᓗᓂ 
ᒥᑭᓪᓕᒋᐊᕐᓗᒍ ᖃᐅᔨᓴᕐᕕᒋᔭᐅᔪᖅ ᐊᖏᓂᖓ ᐊᒻᒪ ᐊᑭᖓ. 

• ᐊᕙᑎᓕᕆᔨᒃᑯᑦ ᖃᕋᓴᐅᔭᒃᑯᑦ ᑎᑎᖅᑲᐅᓯᐊᓚᐅᖅᑐᑦ ᕿᑭᖅᑖᓗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓂ ᐅᓪᓗᒍᐃᑦ 
ᐱᓕᕆᐊᖅ ᐱᒋᐊᕐᕕᖃᓂᐊᓕᖅᑎᓪᓗᒍ ᑐᔅᓯᕋᖅᑐᑎ ᓄᖅᑲᖅᑎᑕᐅᓗᓂ ᓇᓗᓇᐃᖅᓯᓪᓗᑎ ᐋᒑᑐᐃᓐᓇᐅᓪᓗᑎ 
ᕿᑭᖅᑖᓗᒻᒥ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᑦ ᑐᓂᖓᕕᒋᓪᓗᒋᑦ ᐃᓱᒪᒋᔭᐅᔪᑦ ᐊᑦᑕᓇᕈᓐᓇᕐᓂᖓ 
ᓯᐊᒻᒪᐸᓪᓕᐊᓂᖓᓄᑦ ᓄᕙᒡᔪᐊᕐᓇᖅ-19 ᑐᑦᑐᓄᑦ. 

o ᐱᑕᖃᕐᓂᖓ ᖃᐅᔨᓴᕐᕕᐅᔪᓂᑦ ᐃᓛᒃᑰᖓᔪᓂ ᐊᒻᒪ ᓄᓇᖓᑎᒍᑦ ᖃᐅᔨᔭᔅᓴᐅᔪᑦ ᑐᑦᑐᒡᒍᑕᐅᓂᖏᑎᒍᑦ 
ᕿᑭᖅᑖᓗᒻᒥ ᐅᖃᐅᓯᐅᓯᒪᔪᖅ ᑕᒪᒃᑭᓐᓄᒃ ᐃᓄᐃᑦ ᖃᐅᔨᒪᔭᑐᖃᖏᑦ (IQ) ᐊᒻᒪ 
ᖃᐅᔨᓴᕐᓂᐅᖃᑦᑕᖅᓯᒪᔪᓂᑦ ᖃᐅᔨᓴᖅᑕᐅᓂᖏᓐᓄᑦ. ᓱᓕ ᓇᓂᓯᔭᕆᐊᖃᖅᑐᒍᑦ ᓇᓗᓇᐃᖅᓯᒪᑦᑎᐊᖅᑐᓂᑦ 
ᐊᐅᖏᑎᒍᑦ ᐊᔾᔨᒌᖏᓐᓂᖏᓐᓄᑦ ᑐᑦᑐᐃᑦ ᕿᑭᖅᑖᓗᑉᒥ. 

o  ᐊᕕᑦᑐᖅᓯᒪᔪᒧᑦ ᖃᐅᔨᓴᕐᕕᒋᔭᐅᔪᖅ (ᐆᑦᑐᕋᐅᑦ: ᐅᐊᓇᖓ ᕿᑭᖅᑖᓗᒃ, ᓂᒋᖓ ᕿᑭᖅᑖᓗᒃ, ᕿᑎᐊᓂ 
ᕿᑭᖅᑖᓗᒃ, ᐊᓯᖏᓪᓗ) ᐱᔪᓐᓇᑎᑦᑎᓂᖅᓴᐅᓂᐊᖅᑐᑦ ᐊᖏᔪᒥᑦ ᐊᑦᑎᓪᓕᒋᐊᕐᓄᓗᒋᑦ ᐊᑭᖏᑦ ᐊᒻᒪ 
ᐊᑦᑎᓪᓕᒋᐊᕐᓗᒋᑦ ᐊᑦᑕᓇᕈᑎᐅᔪᓐᓇᖅᑐᑦ ᐱᔭᕇᖅᑕᐅᓯᒪᖏᑦᑐᓄᑦ ᕿᖅᑖᓗᒥᒫᖑᖏᖔᖅᑐᒧᑦ 
ᖃᐅᔨᓴᕐᓂᐅᔪᖅ. 

• ᐊᕙᑎᓕᕆᔨᒃᑯᑦ ᐸᕐᓇᓯᒪᔪᑦ ᐊᖏᓪᓕᒋᐊᕐᓗᒍ ᖁᒻᒧᐊᑦᑎᑕᐅᓯᒪᔪᒃᑯᑦ ᑕᒻᒪᕇᒃᑯᑏᑦ ᑐᑭᓯᒋᐊᕈᑎᖏᑦ ᑐᑦᑐᓄᑦ 
ᖁᖓᓯᕈᖅᓯᖃᑦᑕᓂᕐᒧᑦ ᐱᓕᕆᐊᒥ ᐅᐱᕐᖔᖓᓂ 2022. ᐊᕙᑎᓕᕆᔨᒃᑯᑦ ᖃᕋᓴᐅᔭᒃᑯᑦ ᑎᑎᖅᑲᐅᓯᐊᓚᐅᖅᑐᑦ 
ᕿᑭᖅᑖᓗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓂ ᐅᓪᓗᒍᐃᑦ ᐱᓕᕆᐊᖅ ᐱᒋᐊᕐᕕᖃᓂᐊᓕᖅᑎᓪᓗᒍ ᑐᔅᓯᕋᖅᑐᑎ 
ᓄᖅᑲᖅᑎᑕᐅᓗᓂ ᓇᓗᓇᐃᖅᓯᓪᓗᑎ ᐋᒑᑐᐃᓐᓇᐅᓪᓗᑎ ᕿᑭᖅᑖᓗᒻᒥ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᑦ 
ᑐᓂᖓᕕᒋᓪᓗᒋᑦ ᐃᓱᒪᒋᔭᐅᔪᑦ ᐊᑦᑕᓇᕈᓐᓇᕐᓂᖓ ᓯᐊᒻᒪᐸᓪᓕᐊᓂᖓᓄᑦ ᓄᕙᒡᔪᐊᕐᓇᖅ-19 ᑐᑦᑐᓄᑦ. 

• ᐊᕙᑎᓕᕆᔨᒃᑯᑦ ᐱᔭᕇᖅᓯᓯᒪᔪᑦ ᑐᑦᑐᓂᑦ ᖃᓄᐃᓕᖓᓂᖏᓐᓄᑦ ᖃᐅᕐᓂᐅᔪᓂᑦ ᐊᕐᕌᒍᑕᒫᑦ 2015-ᒥᓂᑦ, 
ᐱᖃᓯᐅᑎᓐᓇᓂ 2020, ᐊᒻᒪ ᐅᓂᒃᑲᑦ ᑐᓂᐅᖅᑲᖅᑕᐅᓯᒪᔪᑦ ᐊᐅᓇᑦᑎᖃᑎᒌᓂᕐᒧᑦ ᐱᓕᕆᖃᑎᖏᓐᓄᑦ. 

• ᓄᓇᓖᑦ ᓇᓗᓇᐃᖅᓯᓯᒪᔪᑦ ᐃᓱᒫᓘᑎᒥᑦ ᒪᓕᒐᕐᓂ ᓯᖁᒥᑦᑎᓪᓗᑎ ᑐᑦᑐᑕᐅᒋᐊᖃᖏᑦᑐᓂᑦ ᑐᑦᑐᑕᐅᔪᓂᑦ 
ᕿᑭᖅᑖᓗᒻᒥ ᓴᖅᑭᑎᑦᑎᓗᑎ ᑐᑦᑐᑕᐅᔪᓂᑦ ᐊᖏᓂᖅᓴᐅᑎᑦᑎᔪᑦ ᑲᑎᑦᑐᒋᑦ ᑐᑦᑐᑕᐅᔪᓐᓇᖅᑐᑦ (TAH). ᑖᓐᓇ 
ᖃᐅᔨᒪᔭᐅᖏᑦᑐᒥᑦ ᐊᑦᑐᐃᓂᖃᖅᑐᖅ ᐅᑎᖅᑎᑕᐅᓂᖏᓐᓄᑦ ᕿᑭᖅᑖᓗᒻᒥ ᑐᑦᑐᖏᑦ. ᐊᖏᓂᖓ ᒪᓕᒐᕐᓂ 
ᓯᖁᒥᑦᑎᓪᓗᑎ ᑐᑦᑐᑕᐅᒋᐊᖃᖏᑦᑐᓂᑦ ᑐᑦᑐᑕᐅᔪᓂᑦ ᐊᖏᔪᒥᑦ ᐊᑦᑐᐃᓂᖃᕈᓐᓇᖅᑐᖅ ᒪᑭᒪᑎᑕᔅᓴᐅᔪᓂᑦ 
ᑐᑦᑐᑕᐅᔪᓂᑦ ᖁᕝᕙᓯᓐᓂᖏᓐᓄᑦ, ᐊᑯᓂᐅᑎᑦᑎᓂᖅᓴᐅᔪᓐᓇᖅᑐᖅ ᐅᑎᖅᑎᑕᐅᓂᖏᓐᓄᑦ. ᐊᑕᖏᖅᑐᒋᑦ ᒪᓕᒐᕐᓂ 
ᓯᖁᒥᑦᑎᓪᓗᑎ ᑐᑦᑐᑕᐅᒋᐊᖃᖏᑦᑐᓂᑦ ᑐᑦᑐᑕᐅᔪᓂᑦ ᖃᐅᔨᓴᖅᑕᐅᕙᑦᑐᑦ ᑐᓴᖅᑎᑦᑎᒍᑕᐅᒐᐃᒻᒪᑕ 
ᐊᕙᑎᓕᕆᔨᒃᑯᓐᓄᑦ ᐊᐅᓚᓂᖏᓐᓄᑦ ᐊᒡᒍᑐᖅᓯᒪᔪᒧᑦ.  

ᒫᓐᓇᐅᔪᖅ ᖃᓄᐃᓕᖓᓕᕐᓂᖓ: 

• ᖃᓄᐃᓐᓂᕆᔭᖏᑦ 2015-2021 ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᐅᔪᑦ ᓇᓗᓇᐃᖅᓯᓯᒪᔪᑦ ᐱᐅᔫᓪᓗᑎ 
ᐆᒪᔪᓕᐅᕐᓂᖏᓐᓄᑦco ᐊᒻᒪ ᖁᕝᕙᕆᐊᕐᓂᖃᕈᓐᓇᖅᑐᑦ ᐊᒥᓲᓂᖏᑦ ᐊᓯᔾᔨᖃᑦᑕᖅᑐᓂᑦ ᐃᓚᖏᓐᓂ, ᐱᓗᐊᖅᑐᒥᑦ 
ᐊᕕᑦᑐᖅᓯᒪᔪᒥ ᓂᒋᖓᓂ ᕿᑭᖅᑖᓗᒃ (ᐊᔾᔨᓐᖑᐊᑦ 1-5). ᓴᐅᒥᒻᒥ ᐊᒻᒪ ᓂᒋᖓᓂ ᕿᑭᖅᑖᓗᒃ (ᐊᔾᔨᓐᖑᐊᑦ 1 ᐊᒻᒪ 
2) ᑕᑯᔅᓴᐅᑎᑦᑎᔪᑦ ᖁᕝᕙᓯᑦᑐᒥ ᐆᒪᔪᓕᐅᕐᓂᖏᓐᓄᑦ ᐊᒻᒪ ᐊᒥᓱᕈᖅᐸᓪᓕᐊᓂᖏᑦ ᖃᑦᑏᓐᓇᐅᓛᑦ ᓈᓴᖅᑕᐅᔪᑦ, 
ᓇᓗᓇᐃᖅᓯᓂᖃᖅᑐᑦ ᖁᕝᕙᐸᓪᓕᐊᔪᑦ ᐊᓯᔾᔨᖃᑦᑕᖅᑐᓂᑦ ᐊᒥᓲᓂᖏᑦ.  

• ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᐅᔪᑦ ᐱᔭᕇᖅᑕᐅᓚᐅᖅᑐᑦ ᐊᑯᓐᓂᖏᓐᓂ ᒫᑦᓯ 19, 2022 ᐊᒻᒪ ᐊᐃᑉᕆᓕ 8, 
2022 ᓂᒋᖓᓂ ᕿᑭᖅᑖᓗᒃ. ᖃᓂᒋᔭᖏᓐᓂ 70 ᐃᑲᕐᕋᐃᑦ ᖁᓛᒍᓕᒃᑯᑦ ᐱᔭᕇᖅᑕᐅᓚᐅᖅᑐᑦ ᑕᒪᑐᒪᓂᐅᑎᓪᓗᒍ. 
ᖃᓄᐃᓐᓂᕆᔭᖏᑦ ᒫᓐᓇᐅᔪᒥᑦ ᖃᐅᔨᓴᖅᑕᐅᔪᑦ ᐊᒻᒪ ᑭᖑᓪᓕᖅᐹᒥ ᐅᓂᒃ ᑲᑦ ᑐᓂᐅᖅᑲᖅᑕᐅᓛᖅᑐᑦ ᐊᑕᖏᖅᑐᒋ 
ᐊᐅᓚᑦᑎᖃᑎᒌᓐᓂᕐᒧᑦ ᐱᓕᕆᖃᑎᖏᓐᓂ ᐊᐅᔭᖓᓂ 2022. ᑭᖑᓪᓕᖅᐸᒥ ᖃᑦᑏᓐᓇᐅᓛᖏᓐᓂ 
ᓈᓴᖅᑕᐅᒋᐊᓐᖓᖅᓯᒪᔪᑦ ᐱᖃᓯᐅᔾᔭᐅᓯᒪᔪᑦ ᑐᓂᔭᐅᔪᓂᑦ ᐊᒻᒪ ᓇᓗᓇᐃᖅᓯᔪᑦ ᖁᕙᐸᓪᓕᐊᓗᒋ ᐊᓯᔾᔨᖃᑦᑕᖅᑐᑦ 
ᐃᓚᖏᓐᓂ ᕿᑭᖅᑖᓗᒻᒥ (ᐊᔾᔨᓐᖑᐊᑦ 1 ᐊᒻᒪ 2). 

• ᖁᕝᕙᕆᐊᖅᑐᑦ ᐆᒪᔪᓕᐅᕐᓂᖏᓐᓄᑦ ᐊᒻᒪ ᖃᑦᑏᓐᓇᐅᓛᕆᔪᓐᓇᖅᑕᖏᑦ ᓈᓴᖅᑕᐅᔪᑦ ᑎᑎᕋᖅᑕᐅᓚᐅᖅᑐᑦ ᐃᓗᐃᓂ 
ᓂᒋᖓ ᕿᑭᖅᑖᓗᒻᒧᑦ ᖃᐅᔨᓴᕐᕕᒋᔭᐅᔪᖅ, ᐊᒻᒪ ᓴᐅᒥᒻᒥ ᐃᓗᐊᓂ ᓂᒋᖓᓂ ᕿᑭᖅᑖᓗᒃ ᐊᕕᑦᑐᖅᓯᒪᔪᒧᑦ 
ᖃᐅᔨᓴᕐᕕᐅᔪᒧᑦ.  

• ᐊᔾᔨᐸᓗᖏᑦ ᐱᐅᔪᑦ ᓇᓗᓇᐃᖅᓯᒍᑏᑦ ᐊᒥᓱᕈᖅᐸᓪᓕᐊᓂᖏᓐᓄᑦ ᐊᒥᓲᓂᖏᓐᓄᑦ ᓂᒋᖓᓂ ᕿᑭᖅᑖᓘᑉ ᑐᑦᑐᖏᑦ 
ᑐᓴᖅᑎᑦᑎᒍᑕᐅᓯᒪᔪᑦ ᐊᖑᓇᓱᑦᑎᓄᑦ ᓂᒋᐊᓂ ᕿᑭᖅᑖᓗᒃ, ᑕᑯᖃᑦᑕᓂᖅᓴᐅᕙᓪᓕᐊᓕᖅᑐᑎ ᖃᓂᒋᔭᖃᓂᖅᓴᓂ 
ᓄᓇᓕᓐᓄᑦ. 

• ᐊᒥᓲᓗᐊᖅᓯᒪᖏᑦᑐᑦ ᑐᓴᖅᑎᑦᑎᒍᑕᐅᔪᑦ ᐊᒪᕈᕐᓂᑦ ᕿᑭᖅᑖᓗᒻᒥ ᐊᒻᒪ ᑕᑯᔪᖃᖅᓯᒪᖏᑦᑐᖅ ᐊᒪᕈᕐᓂᑦ ᐊᑕᐅᓯᖅ 
ᐊᒪᕈᖅ ᑕᑯᔭᐅᔪᒻᒪᓂᑦ ᐅᐊᓐᓇᖓᓂ ᕿᑭᖅᑖᓗᒃ 2017. ᑖᒃᑯᐊ ᐊᑦᑎᑦᑐᑦ ᓈᓴᐅᑎᖏᑦ ᑐᑐᑦᑐᓂ ᓂᕆᖃᑦᑕᖅᑐᑦ 
ᕿᑭᖅᑖᓗᒻᒥ ᐃᑲᔪᕐᓂᖃᖅᑐᖅᖁᕝᕙᖅᓯᒪᓂᖕᓐᓄᑦ ᐊᒥᓲᓂᖏᑦ ᐱᔾᔪᑎᒋᓪᓗᒍ ᐊᑦᑎᓪᓕᒋᐊᖅᓯᒪᓂᖏᓐᓄᑦ ᓄᕐᐸᐃᑦ 
ᐊᒻᒪ ᑐᑦᑐᓪᓚᕆᑦ ᑐᖁᖃᑦᑕᕐᓂᖏᓐᓄᑦ. 

• ᐱᑕᖃᖅᑎᓐᓇᒋᑦ ᒫᓐᓇᐅᔪᒥᑦ ᐊᒥᓲᓂᖏᓐᓄᑦ ᖃᐅᔨᓴᕐᓂᐅᔪᒥ ᐊᕙᑎᓕᕆᔨᒃᑯᑦ ᐊᒥᓲᓂᖏᓐᓄᑦ 
ᓇᓗᓇᐃᖅᓯᒍᓐᓇᖏᑦᑐᑦ ᐊᓯᔾᔨᖅᑐᓂᑦ ᕿᑭᖅᑖᓗᓕᒫᒧ ᐊᒥᓲᓂᖏᓐᓄᑦ ᐱᑕᖃᕈᓐᓇᖅᑐᓂ, ᑭᓯᐊᓂ ᐊᕙᑎᓕᕆᔨᒃᑯᑦ 
ᓇᓗᓇᐃᖅᓯᔪᑦ ᕿᑭᖅᑖᓗᓕᒫᒥ ᐱᐅᔪᓂᑦ ᑕᑯᔅᓴᐅᔪᖅᑕᖃᖅᑐᓂ ᐊᒥᓲᓂᖏᓐᓄᑦ ᐱᕈᕐᓂᖏᓐᓄᑦ ᓇᓗᓇᐃᑕᐅᓯᒪᔪᑦ 
ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᐅᔪᓂᑦ ᐊᒻᒪ ᑕᑯᔭᐅᖃᑦᑕᖅᑐᑦ ᐊᒥᓱᕈᖅᓯᒪᓂᖏᓐᓄᑦ ᑐᑦᑐᐃᑦ ᐊᒥᓲᓂᖏᑦ 
ᓄᓇᓕᓐᓄᑦ, ᐱᓗᐊᖅᑐᒥ ᓂᒋᖓᓂ ᕿᑭᖅᑖᓗᒃ. 

• ᐊᕙᑎᓕᕆᔨᒃᑯᑦ ᐅᑉᐱᕈᓱᑦᑐᑦ ᑐᓐᖓᕕᒋᓪᓗᒋᑦ ᑖᒃᑯᐊ ᐱᐅᔪᑦ ᑕᑯᔅᓴᐅᓂᖏᑦ ᐊᒥᓲᓗᐊᖏᑦᑐᓂ ᖁᕝᕙᕆᐊᖅᓯᒪᔪᑦ 
ᑲᑎᑦᑐᒋᑦ ᑐᑦᑐᑕᐅᔪᓐᓇᖅᑐᑦ ᑭᒡᒐᖅᑐᐃᔪᑦ ᐊᑦᑎᑦᑐᒥ ᐊᑦᑕᓇᕈᑎᑕᖃᕐᓗᓂ ᕿᑭᖅᑖᓗᒻᒥ ᑐᑦᑐᖏᓐᓄᑦ 
ᐊᒥᓲᓂᖏᓐᓄᑦ ᒪᑭᒪᑎᑕᔅᓴᐅᓂᖏᓐᓄᑦ. 

• ᐊᑦᑕᓇᕈᑎᐅᔪᓐᓇᖅᑐᑦ ᐊᑦᑐᐊᓂᓖᑦ ᖁᕝᕙᕆᐊᖅᑕᐅᓂᖏᓐᓄᑦ ᑐᑦᑐᑕᐅᔪᓐᓇᖅᑐᑦ ᐱᖃᓯᐅᑎᓪᓗᑎ ᐊᒥᓲᓂᖏᑦ 
ᓇᓗᓇᐃᖅᑕᐅᓯᒪᖏᑦᑐᑦ ᒪᓕᒐᕐᒥ ᓯᖁᒥᑦᑎᓪᓗᑎ ᑐᑦᑐᑕᐅᔪᓂᑦ, ᓇᓗᓇᐃᖅᑕᐅᓯᒪᖏᑦᑐᑦ ᐃᖏᕋᖃᑦᑕᕐᓂᖏᑦ 
ᐊᑐᖅᐸᑦᑕᖏᑦ ᐊᕕᑦᑐᖅᓯᒪᔪᓂᑦ ᓇᒦᓂᖏᓐᓄᑦ (ᖃᓄᐃᓕᖓᓂᖏᓐᓄᑦ ᖃᐅᔨᓴᕐᕕᐅᔪᑦ), ᐊᕐᕌᒍ ᐃᓗᐊᓂ 
ᐊᔾᔨᒌᖏᓐᓂᖏᑦ ᓄᕐᕋᓕᐅᕐᓂᖏᓐᓄᑦ, ᐋᓐᓂᐊᓄ, ᐊᒻᒪ ᖃᐅᔨᒪᔭᐅᖏᑦᑐᑦ ᑐᑦᑐᓪᓚᕇᑦ ᐆᒪᖃᑦᑕᕐᓂᕆᔭᖏᑦ 
ᖁᕝᕙᓯᓐᓂᖏᑦ. ᑭᓯᐊᓂᓕ, ᓈᒻᒪᑦᑐᓄᑦ ᐊᐅᓚᑦᑎᓂᕐᒧᑦ ᓴᓇᕐᕈᑎᓄᑦ ᐱᖃᓯᐅᑎᓪᓗᑎ ᐊᒥᓲᓂᖏᓐᓄᑦ 
ᖃᐅᔨᓴᕐᓂᐅᔪᑦ ᐊᒻᒪ ᐊᑦᑐᐊᓂᓖᑦ ᐋᖅᑭᓱᐃᑦᑕᐅᑎᒋᔭᖅᑐᑦ ᑐᑭᓯᒋᐊᕈᑎᓄ ᐱᓕᕆᐊᖅ, ᐊᒻᒪ ᑲᔪᓯᑎᑕᐅᓯᒪᔪᖅ 
ᖃᓄᐃᓕᖓᓕᕐᓂᖏᓐᓄᑦ ᖃᐅᔨᓴᕐᓂᐅᔪᑦ, ᓄᓇᕗᑦ ᒐᕙᒪᒃᑯᑦ ᐅᑉᐱᕈᓱᑦᑐ ᐊᑦᑎᑦᑐᓂ ᑐᑦᑐᑕᐅᔪᓐᓇᖅᑐᓂ 
ᖁᕝᕙᕆᐊᖅᑕᐅᓂᖓ ᒪᑭᒪᑎᑕᔅᓴᐅᔪᓐᓇᖅᑐᖅ.  

ᑐᓴᐅᒪᑎᑦᑎᖃᑦᑕᐃᓐᓇᕐᓂᖅ: 
• ᐊᕙᑎᓕᕆᔨᒃᑯᑦ ᐸᕐᓇᓚᐅᖅᑐᑦ ᐃᓄᑦᑎᒍᑦ ᑲᑎᒪᓂᖃᕐᓗᑎ ᓯᑎᐱᕆᒧᑦ 2021. ᑐᔅᓯᕌᖑᑎᓪᓗᒍ 

ᐊᐅᓚᑦᑎᖃᑎᒌᓐᓂᕐᒧᑦ ᐱᓕᕆᖃᑎᒌᑦᑐᓂᑦ ᐱᔾᔪᑎᒋᓪᓗᒍ ᐱᑕᖃᑦᑎᐊᖏᓐᓂᖏᓐᓄᑦ ᐊᑐᐃᓐᓇᐅᔪᑦ ᑐᔪᕐᒥᕕᔅᓴᐅᔪᑦ 
ᑖᒃᑯᐊ ᑲᑎᒪᓂᐅᔪᑦ ᓄᖅᑲᖅᑎᑕᐅᓚᐅᖅᑐᑦ. ᑲᑎᒪᓂᐅᔪᓂᑦ ᐸᕐᓇᓚᐅᖅᑐᑦ ᐱᒋᐊᕐᓂᖏᓐᓂ ᔮᓐᓄᐊᕆ 2022 
ᑭᓯᐊᓂ ᓄᖅᑲᖅᑎᑕᐅᓚᐅᖅᑐᖅ ᐱᔾᔪᑎᒋᓪᓗᒍ ᐊᐅᓪᓚᓂᕐᒧᑦ ᒪᓕᑦᑕᐅᔭᕆᐊᓖᑦ ᐊᑦᑐᐊᓂᓖᑦ ᓄᕙᒡᔪᐊᕐᓇᕐᒧᑦ-19. 

• ᐊᕙᑎᓕᕆᔨᒃᑯᑦ ᐸᕐᓇᓚᐅᖅᑐᑦ ᑲᑎᒪᓂᐅᔪᓂᑦ ᐅᖄᓚᐅᑎᒃᑯᑦ ᕕᕝᕗᐊᕆ 1 ᐊᒻᒪ 2, 2022 ᑐᓴᕐᕕᖃᕐᓗᑎ 
ᐅᖃᐅᓯᔅᓴᖏᓐᓂ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᓐᓂ ᓯᕗᓂᐊᒍᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ 
ᕕᓄᐊᕆ 2022 ᑐᓂᔭᐅᔪᓄᑦ ᐃᓱᓕᕝᕕᖓᓄ. ᐊᕙᑎᓕᕆᔨᒃᑯᑦ ᐱᓚᐅᖅᑐᑦ ᑐᔅᓯᕋᐅᒻᒥᑦ ᕿᑭᖅᑖᓗᒻᒥ ᐆᒪᔪᓕᕆᔨᒃᑯᑦ 
ᑲᑎᒪᔨᖏᓐᓂ ᔮᓐᓄᐊᕆ 28, 2022, ᓄᖅᑲᖅᑎᑕᐅᓗᓂ ᐅᖄᓚᐅᑎᒃᑯᑦ ᑲᑎᒪᓂᐅᔪᑦ ᑭᓯᐊᓂ ᓄᖑᖏᓐᓂ 
ᕕᕝᕗᐊᕆᒧᑦ, ᐊᕙᑎᓕᕆᔨᒃᑯᑦ ᐊᖏᓚᐅᖅᑐᑦ ᕿᑭᖅᑖᓗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᑐᔅᓯᕋᐅᑎᖓᓂ 
ᑭᖑᕙᖅᑎᑕᐅᓗᓂ. 

• ᕿᑭᖅᑖᓗᒻᒥ ᐆᒪᔪᓂᑦ ᖃᐅᔨᓴᖅᑎ ᐊᒻᒪ ᓴᓇᓯᒪᔪᓕᕆᔨ ᐱᔭᕇᖅᓯᓚᐅᖅᑐᑦ ᑲᑎᒪᓂᐅᔪᓂᑦ ᐅᖄᓚᐅᑎᒃᑯᑦ 
ᐃᓚᒋᔭᐅᔪᓄᑦ ᐅᐊᓐᓇᖓᓂ ᕿᑭᖅᑖᓗᒃ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ ᕕᕝᕗᐊᕆ 15, 2022, ᐊᒻᒪ ᓂᒋᐊᓄ 
ᕿᑭᖅᑖᓗᒃ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᑦ ᕕᕝᕗᐊᕆ 16. 2022. ᓄᓇᕗᑦ ᑐᙵᕕᒃ ᑎᒥᖓᑦ (NTI), ᕿᑭᖅᑖᓗᒻᒥ 
ᐆᒪᔪᓕᕆᔨᒃᑯᑦ ᑲᑎᒪᔨᖏᑦ (QWB) ᐊᒻᒪ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ (NWMB) ᖃᐃᖅᑯᔭᐅᓚᐅᖅᑐᑦ 
ᑲᑎᒪᓂᐅᔪᓄᑦ ᑕᑯᓐᓈᖅᑎᐅᓗᑎ ᐊᒻᒪ ᐱᕕᔅᓴᖃᖅᑎᑕᐅᓗᑎ ᐃᓱᒫᓘᑕᐅᔪᑦ ᑲᑎᒪᔭᕇᖅᓯᒪᓕᖅᑎᓪᓗᒋᑦ ᑭᖑᓂᐊᒍᑦ 
ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒋᖏᑦ ᐱᔭᕇᖅᓯᓯᒪᓕᖅᑎᓪᓗᒋᑦ ᑐᓂᓯᓗᑎ ᐅᖃᐅᓯᔅᓴᖏᓐᓂ ᐊᒻᒪ ᐊᐱᖅᓱᕐᓗᑎ.  

• ᑲᑎᒪᓂᕐᒧᑦ ᓇᓗᓇᐃᔭᖅᓯᒪᓂᖏᑦ ᐅᓂᒃᑳᑦ ᐱᑕᖃᖅᑎᑕᐅᓯᒪᔪᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ 
ᑲᑎᒪᑐᐃᓐᓇᕐᓂᕆᓛᖅᑕᖓᓄ (RM002-2022) ᔫᓂ 2022.  

ᐊᑐᓕᖁᔭᐅᔪᑦ: 
• ᓄᓇᕗᑦ ᒐᕙᒪᒃᑯᑦ ᐅᖃᐅᔾᔨᒋᐊᖅᑐᑦ ᖃᐅᔨᒪᑦᑎᐊᕆᐊᓂᕐᒧᑦ ᐊᑐᖅᑕᐅᓂᖓ ᖁᕝᕙᕆᐊᖅᑕᐅᓗᓂ ᑐᑦᑐᑕᐅᔪᓐᓇᖅᑐᑦ 

ᖃᓄᐃᑦᑐᑐᐃᓐᓇᖅᑎᑐᑦ ᖁᕝᕙᕆᐊᖅᑐᓂᑦ ᐱᐅᖏᑦᑐᓂ ᐊᑦᑐᐃᓂᖃᕈᓐᓇᖅᑐᑦ ᐅᑎᖅᑎᑕᐅᓂᖏᓐᓄᑦ ᕿᑭᖅᑖᓘᑉ 
ᑐᑦᑐᖏᑦ ᐃᓚᖏᓐᓂ ᐊᕕᑦᑐᖅᓯᒪᔪᓂᑦ. 

• ᑐᓐᖓᕕᒋᓪᓗᒋᑦ ᖃᐅᔨᔭᐅᓯᒪᔪᑦ ᖁᕝᕙᕆᐊᖅᑐᑦ ᐊᒥᓲᓂᖏᓐᓄᑦ ᓄᓇᓕᓐᓄᑦ, ᐱᐅᔪᑦ ᐊᓯᔾᔨᖃᑦᑕᖅᑐᑦ 
ᓄᕐᕋᓕᐅᕐᓂᖏᓐᓄᑦ ᓇᓗᓇᐃᖅᑕᐅᔪᑦ ᓄᕐᕋᐃᑦ ᐊᕐᓇᓪᓗᐃᑦ ᐊᔾᔨᒌᖏᓐᓂᖏᑦ ᐊᑯᓐᓂᖏᓐᓂ 2015 ᐊᒻᒪ 2021, 
ᐊᒻᒪ ᐱᐅᔪᓂᑦ ᖁᕝᕙᕆᐊᖅᑐᑦ ᖃᑦᑏᓐᓇᐅᓛᕆᔪᓐᓇᖅᑕᖏᑦ ᓈᓴᖅᑕᐅᔪᑦ ᐃᓚᖏᓐᓂ ᓇᒦᓐᓂᖏᓐᓄᑦ 
ᑕᕝᕙᓂᔅᓴᐃᓐᓇᖅ ᐊᑯᓂᐅᓂᖓᓄ, ᐊᒻᒪ ᐊᑦᑎᑦᑑᓂᖏᑦ ᓈᓴᐅᑎᖏᑦ ᑐᑦᑐᓂ ᓂᕆᖃᑦᑕᖅᑐᑦ, ᐊᕙᑎᓕᕆᔨᒃᑯᑦ 
ᐊᑐᓕᖁᔨᔪᑦ ᖁᕝᕙᕆᐊᖅᑐᓂᑦ ᑲᑎᑦᑐᒋᑦ ᑐᑦᑐᑕᐅᔪᓐᓇᖅᑐᑦ.  

• ᑐᓐᖓᕕᒋᓪᓗᒋᑦ ᒫᓐᓇᐅᔪᒥᑦ ᖃᐅᔨᓴᖅᑎᓂᑦ ᑐᑭᓯᒋᐊᕈᑏᑦ, ᐊᖏᓗᖓᖏᑦᑐᒥ ᖁᕝᕙᕆᐊᕐᓂᐅᔪᑦ 30 ᐊᖑᑎᓄᑐᐊᖅ 
ᑐᑦᑐᓄᑦ (ᑭᒡᒐᖅᑐᐃᓂᖃᖅᑐᑦ ᓄᑖᖅ ᑲᑎᑦᑐᒋᑦ ᑐᑦᑐᑕᐅᔪᓐᓇᖅᑐᑦ 280 ᑐᑦᑐᐃᑦ, ᐊᒻᒪ ᑎᑭᓯᒪᔪᓄᑦ 25 ᐊᕐᓇᓪᓗᐃᑦ) 
ᑭᒡᒐᖅᑐᐃᒐᔭᖅᑐᑦ ᓈᒻᒪᒋᔭᐅᔪᒥᑦ ᐊᑦᑎᑦᑐᓂ ᐊᑦᑕᓇᕈᑎᖃᖅᑐᓂᑦ ᑖᒃᑯᓄᖓ ᑐᑦᑐᓄᑦ ᒪᑭᒪᑎᑕᐅᓂᖏᓐᓄᑦ. 

• ᓄᓇᕗᑦ ᒐᕙᒪᒃᑯᑦ ᐃᓱᒪᒋᔭᖃᖅᓯᒪᔪᑦ ᓇᓗᓇᐃᔭᖅᓯᒪᓂᖏᓐᓄᑦ ᐅᖃᐅᔾᔨᒋᐊᓂᕐᒧᑦ ᐊᒻᒪ ᐊᑐᐃᓐᓇᐅᔪᓕᒫᑦ ᐃᓄᐃᑦ 
ᖃᐅᔨᒪᔭᑐᖃᖏᑦ. ᐱᔪᒪᓂᕆᔭᐅᑎᓪᓗᒍ ᐅᕙᒍᑦ ᐱᓕᕆᖃᑎᒌᓐᓂᒃᑯᑦ ᐱᓇᓱᐊᖅᑕᖏᓐᓂ ᐆᒪᔪᓂᑦ 
ᐊᐅᓚᑦᑎᖃᑎᒌᓐᓂᕐᒧᑦ, ᐃᓕᓴᖅᓯᔪᒍᑦ, ᐃᑲᔪᖅᑐᑕ ᐊᒻᒪ ᐊᑐᓕᖁᔨᓪᓗᑕ ᑖᒃᑯ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ 
ᑲᑎᒪᔨᖏᑦ ᐊᖏᖅᓯᓗᑎ ᑐᔅᓯᕋᐅᑎᖓᓂ ᕿᑭᖅᑖᓗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓄᑦ ᕕᕝᕗᐊᕆᒥ 2022 
ᑲᑎᒪᓂᐅᔪᒥᑦ, ᐊᕐᕌᒍᑕᒫᑦ ᑲᑎᑦᑐᒋᑦ ᑐᑦᑐᑕᐅᔪᓐᓇᖅᑐᑦ 50 ᓂᕕᖓᑖᑦ ᐊᑕᐅᓯᕐᒥ ᐊᕐᕌᒍᒥ 

ᐊᕐᕌᒍᑕᒫᖑᖃᑦᑕᓂᐊᖅᑐᓂᑦ ᖁᕝᕙᕆᐊᖅᑐᑦ ᐃᓱᒪᒋᔭᐅᒃᑲᓂᖅᑐᑦ ᑐᓐᖓᕕᒋᓪᓗᒋᑦ ᓄᑖᑦ ᐃᓄᐃᑦ ᖃᐅᔨᒪᔭᑐᖃᖏᑦ 
ᐊᒻᒪ ᖃᐅᔨᓴᖅᑎᓄᑦ ᑐᑭᓯᒋᐊᕈᑏᑦ.  

• ᓄᓇᕗᑦ ᒐᕙᒪᒃᑯᑦ ᐊᑐᓕᖁᔨᒃᑲᓂᖅᑐᑦ ᑖᒃᑯᐊ ᕿᑭᖅᑖᓗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐃᓕᐅᖅᑲᐃᓗᑎ ᑖᒃᑯᓂᖓ 
ᑐᔅᓯᕌᖑᔪᓂᑦ ᖁᕝᕙᕆᐊᖅᑐᓂᑦ ᓇᒦᓐᓂᖏᓐᓄ ᑕᑯᔅᓴᐅᑎᑦᑎᓂᖃᖅᑐᓄᑦ ᐱᐅᔪᓂᑦ ᐊᓯᔾᔨᖃᑦᑕᖅᑐᓂᑦ 
ᐊᑕᓲᓂᖏᓐᓄᑦ ᐃᓚᒍᑕᖏᓐᓄᑦ.  

• ᓄᓇᕗᑦ ᒐᕙᒪᒃᑯᑦ ᐊᑐᓕᖁᔨᒃᑲᓂᖅᑐᑦ ᐃᓚᖑᑕᒃᑲᓐᓂᐅᔪᑦ 50 ᓂᕕᖓᑖᑦ ᐅᑯᐊᖑᓂᖃᕐᓗᑎ 25 ᐊᖑᑎᑦ ᐊᒻᒪ 
25 ᐊᕐᓇᓪᓗᐃᑦ ᑐᑦᑐᐃᑦ. 

• ᐱᔾᔪᑎᒋᓪᓗᒋᑦ ᐊᑦᑕᓇᕈᑎᐅᔪᓐᓇᖅᑐᑦ ᐊᑦᑐᐊᓂᓖᑦ ᑖᒃᑯᓄᖓ ᖁᕝᕙᕆᐊᖅᑐᓄᑦ, ᓄᓇᕗᑦ ᒐᕙᒪᒃᑯᑦ ᑲᔪᖏᖅᓯᒪᔪᑦ 
ᑲᑎᒪᖃᑎᖃᕐᓗᑎ ᐃᓄᑦᑎᒍᑦ ᕿᑭᖅᑖᓗᒻᒥ ᓄᓇᓕᓐᓂᑦ ᐊᕐᕌᒍᑕᒫᑦ ᐊᒻᒪ ᐱᑕᖃᕆᐊᖃᖅᑎᑕᐅᑎᓪᓗᒍ, 
ᓴᖅᑭᑎᑦᑎᓗᑎ ᖃᐅᔨᓴᓂᕐᒧᑦ ᐸᕐᓇᐅᒻᒥᑦ ᐊᒥᓲᓂᖏᓐᓄᑦ ᖃᐅᔨᓴᕐᓗᒋᑦ ᐊᕕᑦᑐᖅᓯᒪᔪᒧᑦ ᐊᒥᓲᓂᖏᓐᓄᑦ 
ᕿᑭᖅᑖᓗᒻᒥ ᑐᑦᑐᖏᓐᓂ ᓇᓗᓇᐃᖅᑕᐅᖁᓪᓗᒍ ᖃᓄᐃᑦᑐᑐᐃᓐᓇᐃᑦ ᐱᐅᖏᑦᑐᑦ ᐊᑦᑐᖅᑕᐅᔪᑦ ᕿᑭᖅᑖᓗᒻᒥ 
ᑐᑦᑐᖏᓐᓄ ᐅᑎᖅᑎᑕᐅᓂᖏᓐᓄᑦ ᓇᓗᓇᐃᖅᑕᐅᔪᓐᓇᕐᓗᓂ ᐊᒻᒪ ᐱᓕᕆᐊᖑᑦᑕᐅᑎᒋᓗᓂ ᓱᒃᑲᑦᑐᒥ. 

• ᑖᒃᑯᐊ ᐊᑐᓕᖁᔭᐅᔪᑦ ᑐᔅᓯᕋᖑᔪᑦ ᖃᐅᔨᒪᔭᐅᔪᓂᑦ ᖁᕝᕙᓯᓐᓂᖅᓴᓂᑦ ᐊᑦᑕᓇᕈᑎᐅᔪᓐᓇᖅᑐᓂᑦ ᐱᐅᖏᑦᑐᓂᑦ 
ᐊᑦᑐᐃᓂᖃᕈᓐᓇᖅᑐᑦ ᐊᒻᒪ ᐊᑯᓂᐅᑎᑦᑎᓗᑎ ᐅᑎᖅᑎᑕᐅᓂᖏᓐᓄᑦ. ᓄᓇᕗᑦ ᒐᕙᒪᒃᑯᑦ ᑐᔅᓯᕋᕈᒪᔪᑦ 
ᐊᖏᖅᑐᐃᓐᓇᐅᓗᑎ ᐃᑲᔪᖅᓱᕐᓗᑎ ᑲᑎᒪᔨᓂᑦ ᐊᒻᒪ ᐊᐅᓚᑦᑎᖃᑎᒌᓐᓂᕐᒧᑦ ᐱᓕᕆᖃᑎᖏᓐᓂ 
ᖁᕝᕙᕆᐊᖅᑕᐅᓗᓂ ᖃᐅᔨᓴᕐᓂᐅᔪᖅ ᐊᒻᒪ ᖁᕝᕙᕆᐊᖅᑕᐅᓗᓂ ᑐᑦᑕᐅᔪᓂᑦ ᖃᐅᔨᓴᖃᑦᑕᕐᓂᖅ ᑐᑦᑐᖏᑦ 
ᐅᑎᖅᑎᑕᐅᓂᖏᓐᓅᑎᓪᓗᒋᑦ.  

• ᓄᓇᕗᑦ ᒐᕙᒪᒃᑯᑦ ᑐᔅᓯᕋᕐᒥᔪᑦ ᕿᑭᖅᑖᓗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐊᒻᒪ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒋᑦ 
ᐃᖅᑲᓇᐃᔭᖃᑎᖃᕐᓗᑎ ᐆᒪᔪᕐᓂᐊᖅᑎᖏᓐᓂ ᐱᓕᕆᐊᖃᕐᓗᑎ ᐃᓱᒫᓘᑕᐅᔪᓂᑦ ᒪᓕᒐᕐᓂ ᓯᖁᒥᑦᑎᓪᓗᑎ 
ᑐᑦᑐᑕᐅᕙᑦᑐᓂᑦ ᐃᑲᔪᕐᓗᒍ ᐊᑯᓂᐅᔪᒧᑦ ᒪᑭᒪᑎᑕᔅᓴᐅᓂᖏᓐᓄᑦ ᑖᒃᑯᐊ ᑐᑦᑐᖏᑦ. 

 

 
 
ᐊᔾᔨᓐᖑᐊᖅ 1. ᓴᐅᒥᒻᒥ, ᖁᓕᕇᓕᖅᑎᓯᒪᔪᓂᑦ 2014 ᕿᑭᖅᑖᓗᒻᒥ ᐊᒥᓲᓂᖏᓐᓄᑦ ᖃᐅᔨᓴᕐᓂᖅ, ᐅᐱᕐᖔᑯᑦ ᓄᕐᕋᐃᑦ : 100 ᐊᕐᓇᓪᓗᐃᑦ 
ᐊᔾᔨᒌᖏᓐᓂᖏᑦ 2015-2021 (ᑕᓕᖅᐱᒻᒥ ᐊᒻᒧᐊᖓᔪᖅ ᐃᓱᖅᑕᖅ ᐃᓗᓕᖓ) ᐊᒻᒪ ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᖅ ᖃᑦᑏᓐᓇᐅᓛᓂ ᓈᓴᐃᓂᖅ 
(ᓴᐅᒻᒥ ᐊᖅᒧᐊᖓᔪᖅ, ᕿᕐᓂᖅᑕᖅ ᐃᓗᓕᖓ). *2022 ᐅᐱᕐᖔᒃᑯᑦ ᖃᑦᑏᓐᓇᐅᓛᖏᑦ ᓈᓴᖅᑕᐅᔪᑦ ᐱᒋᐊᕈᑎᐅᓪᓗᑎ. 

ᐊᔾᔨᓐᖑᐊᖅ 2 ᓂᒋᖓ ᕿᑭᖅᑖᓗᒃ, ᖁᓕᕇᓕᖅᑎᑕᐅᓯᒪᔪᑦ 2014 ᕿᑭᖅᑖᓗᒻᒥ ᐊᒥᓲᓂᖏᓐᓄᑦ ᖃᐅᔨᓴᕐᓂᖅ, ᐅᐱᕐᖔᑯᑦ ᓄᕐᕋᐃᑦ : 100 ᐊᕐᓇᓪᓗᐃᑦ 
ᐊᔾᔨᒌᖏᓐᓂᖏᑦ 2015-2021 (ᑕᓕᖅᐱᒻᒥ ᐊᒻᒧᐊᖓᔪᖅ ᐃᓱᖅᑕᖅ ᐃᓗᓕᖓ) ᐊᒻᒪ ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᖅ ᖃᑦᑏᓐᓇᐅᓛᓂ ᓈᓴᐃᓂᖅ 
(ᓴᐅᒻᒥ ᐊᖅᒧᐊᖓᔪᖅ, ᕿᕐᓂᖅᑕᖅ ᐃᓗᓕᖓ). *2022 ᐅᐱᕐᖔᒃᑯᑦ ᖃᑦᑏᓐᓇᐅᓛᖏᑦ ᓈᓴᖅᑕᐅᔪᑦ ᐱᒋᐊᕈᑎᐅᓪᓗᑎ.  

 

ᐊᔾᔨᓐᖑᐊᖅ 3 ᐳᕆᓐᔅ ᓴᐅᕈᔅ ᕿᑭᖅᑕᖅ, ᖁᓕᕇᓕᖅᑎᓯᒪᔪᓂᑦ 2014 ᕿᑭᖅᑖᓗᒻᒥ ᐊᒥᓲᓂᖏᓐᓄᑦ ᖃᐅᔨᓴᕐᓂᖅ, ᐅᐱᕐᖔᑯᑦ ᓄᕐᕋᐃᑦ : 100 
ᐊᕐᓇᓪᓗᐃᑦ ᐊᔾᔨᒌᖏᓐᓂᖏᑦ 2015-2021 (ᑕᓕᖅᐱᒻᒥ ᐊᒻᒧᐊᖓᔪᖅ ᐃᓱᖅᑕᖅ ᐃᓗᓕᖓ) ᐊᒻᒪ ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᖅ 
ᖃᑦᑏᓐᓇᐅᓛᓂ ᓈᓴᐃᓂᖅ (ᓴᐅᒻᒥ ᐊᖅᒧᐊᖓᔪᖅ, ᕿᕐᓂᖅᑕᖅ ᐃᓗᓕᖓ). 

ᐊᔾᔨᓐᖑᐊᖅ 4 ᓄᓘᔮᓂ, ᖁᓕᕇᓕᖅᑎᓯᒪᔪᓂᑦ 2014 ᕿᑭᖅᑖᓗᒻᒥ ᐊᒥᓲᓂᖏᓐᓄᑦ ᖃᐅᔨᓴᕐᓂᖅ, ᐅᐱᕐᖔᑯᑦ ᓄᕐᕋᐃᑦ : 100 ᐊᕐᓇᓪᓗᐃᑦ 
ᐊᔾᔨᒌᖏᓐᓂᖏᑦ 2015-2021 (ᑕᓕᖅᐱᒻᒥ ᐊᒻᒧᐊᖓᔪᖅ ᐃᓱᖅᑕᖅ ᐃᓗᓕᖓ) ᐊᒻᒪ ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᖅ ᖃᑦᑏᓐᓇᐅᓛᓂ ᓈᓴᐃᓂᖅ 
(ᓴᐅᒻᒥ ᐊᖅᒧᐊᖓᔪᖅ, ᕿᕐᓂᖅᑕᖅ ᐃᓗᓕᖓ). 

 

 

ᐊᔾᔨᓐᖑᐊᖅ 5 ᕿᑎᐊᓄ ᕿᑭᖅᑖᓗᒃ, ᖁᓕᕇᓕᖅᑎᓯᒪᔪᓂᑦ 2014 ᕿᑭᖅᑖᓗᒻᒥ ᐊᒥᓲᓂᖏᓐᓄᑦ ᖃᐅᔨᓴᕐᓂᖅ, ᐅᐱᕐᖔᑯᑦ ᓄᕐᕋᐃᑦ : 100 ᐊᕐᓇᓪᓗᐃᑦ 
ᐊᔾᔨᒌᖏᓐᓂᖏᑦ 2015-2021 (ᑕᓕᖅᐱᒻᒥ ᐊᒻᒧᐊᖓᔪᖅ ᐃᓱᖅᑕᖅ ᐃᓗᓕᖓ) ᐊᒻᒪ ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᖅ ᖃᑦᑏᓐᓇᐅᓛᓂ ᓈᓴᐃᓂᖅ 
(ᓴᐅᒻᒥ ᐊᖅᒧᐊᖓᔪᖅ, ᕿᕐᓂᖅᑕᖅ ᐃᓗᓕᖓ). 

